პროფესიული მომზადების პროგრამისა და პროფესიული გადამზადების პროგრამის შემუშავებისა და დამტკიცების წესი
    მუხლი 1. რეგულირების სფერო 

 პროფესიული მომზადების პროგრამისა და პროფესიული გადამზადების პროგრამის (შემდგომში – პროგრამა) შემუშავებისადა დამტკიცების წესი (შემდგომში – წესი) ადგენს პროფესიული მომზადების პროგრამისა და პროფესიული გადამზადების პროგრამის შემუშავებისა და დამტკიცებისთვის აუცილებელ წესსა და პირობებს.

მუხლი 2. პროფესიული მომზადების პროგრამა და პროფესიული გადამზადების პროგრამა

1. პროფესიული მომზადების პროგრამა არის პროგრამა, რომელიც პირს ამზადებს პროფესიასთან დაკავშირებული ცალკეული ამოცანებისა და მოვალეობების შესასრულებლად. პროფესიული მომზადების პროგრამით გათვალისწინებული სწავლის შედეგები შეიძლება შეესაბამებოდეს ეროვნული კვალიფიკაციების ჩარჩოს მე-2/მე-3/მე-4/მე-5 დონეს, რომელთან შესაბამისობაც დგინდება საჯარო სამართლის იურიდიული პირის – განათლების ხარისხის განვითარების ეროვნული ცენტრის მიერ განსაზღვრული მეთოდოლოგიით.
2. პროფესიული გადამზადების პროგრამა არის პროგრამა, რომლის მიზანია კომპეტენციების  შეძენა ან/და განვითარება იმავე სფეროში პროფესიული საქმიანობის განსახორციელებლად. პროფესიული გადამზადების პროგრამით გათვალისწინებული სწავლის შედეგები შეიძლება შეესაბამებოდეს ეროვნული კვალიფიკაციების ჩარჩოს მე-2/მე-3/მე-4/მე-5 დონეს, რომელთან შესაბამისობაც დგინდება საჯარო სამართლის იურიდიული პირის – განათლების ხარისხის განვითარების ეროვნული ცენტრის მიერ განსაზღვრული მეთოდოლოგიით.

მუხლი 3. პროფესიული მომზადების პროგრამისა და პროფესიული გადამზადების პროგრამის შემუშავების საფუძვლები

1. პროგრამის განმახორციელებელი იურიდიული პირი პროგრამას შეიმუშავებს ელექტრონული სისტემის მეშვეობით  ამ წესის დანართით დამტკიცებული ფორმის შესაბამისად და უფლებამოსილია დაეყრდნოს ერთ-ერთ შემდეგ საფუძველს:
ა) პროფესიის სტანდარტს;

ბ) პროფესიულ-საგანმანათლებლო სტანდარტს;

გ) მოდულს/მოდულებს;

დ) საქართველოს კანონმდებლობით ან/და საქართველოს მიერ რატიფიცირებული საერთაშორისო ხელშეკრულებით ან/და სხვა საერთაშორისო აქტებით კონკრეტული სფეროს რეგულირებისთვის დადგენილ მოთხოვნებს;

ე) დასაქმების საერთაშორისო კლასიფიკატორ ISCO-08-ს ან/და საქართველოს ეროვნულ კლასიფიკატორს ეკონომიკური საქმიანობის სახეების შესახებ (იურიდიული პირი აღნიშნულ კლასიფიკატორებში ახდენს იმ პროფესიის/პროფესიების იდენტიფიცირებას, რომლებიც დაკავშირებულია პროფესიული მომზადების/პროფესიული გადამზადების პროგრამის/პროგრამების შინაარსთან.) იდენტიფიცირების შეუძლებლობის შემთხვევაში იურიდიულმა პირმა უნდა წარმოადგინოს ამ მუხლის მე-2 პუნქტით განსაზღვრული დოკუმენტი.
2. პროგრამის შემუშავების საფუძველი ამ მუხლის პირველ პუნქტში მითითებული საფუძვლების გარდა შესაძლებელია გახდეს ნებისმიერი დოკუმენტი, რომელიც შეიცავს პროგრამის შინაარსის განსაზღვრისთვის აუცილებელ ინფორმაციას.
3. პროგრამის შინაარსი განისაღვრება ამ წესის დანართის შესაბამისად. 

4. იურიდიული პირი ვალდებულია  მსმენელთა ინდივიდუალური საჭიროების გათვალისწინებით (ასეთის არსებობის შემთხვევაში) უზრუნველყოს შესაბამისი მექანიზმის შემუშავება. 
 მუხლი 4. პროფესიული მომზადებისა და პროფესიული გადამზადების პროგრამის დამტკიცების წესი
იურიდიული პირი  პროგრამას ამტკიცებს ელექტრონულ ფორმაზე  კვალიფიციური ელექტრონული ხელმოწერის შესრულებით. 
მუხლი 5. გარდამავალი დებულება
ელექტრონული სისტემის შექმნამდე, მაგრამ არაუგვიანეს 2019 წლის 1 ნოემბრისა, იურიდიული პირი  ამტკიცებს მატერიალურად, რაც დასტურდება უფლებამოსილი პირის ხელმოწერით.
